
Аңлатмалы язу
    Соңгы елларда илебездә наркотиклар куллану җитди проблемага әйләнде. Яшьләр, бигрәк тә яшүсмерләр наркоманияга көннән-көн ныграк тартыла. Мөгаллим, балаларга белем һәм тәрбия бирү белән беррәттән, яшүсмерләрне киләчәк тормышка әзерләргә, эчкечелек, наркомания кебек яман чирләрдән сакланырга да өндәргә бурычлы. Бу уңайдан яшүсмерләр белән эшләүнең актив формалары аеруча эффектлы дип саныйм. 8-11нче сыйныф укучылары өчен үткәрелә торган интеллектуаль уен - “Үтергеч көч” (Алкоголь, тәмәке, наркотикларга – “ЮК”!)  дип атала.
    Уенның максаты: Наркомания, алкоголизм, тәмәке тартуга каршы пропаганда, яшүсмерләрдә зарарлы гадәтләргә карата тискәре караш тәрбияләү.
    Уенга укытучылар, әти-әниләр, башка сыйныф укучылары чакырыла.

Әзерлек этабы

    Укучылар алдан уен кагыйдәләрен, темага кагылышлы теоретик материалны өйрәнә, өстәмә әдәбият белән таныша, иҗади биремнәргә хәзерләнә. Уенда 3 команда катнаша, капитаннар сайлана. Өй эшенә командаларга исем, девиз һәм җыр хәзерләргә бирелә.

Уенга хәзерләнү өчен сораулар:

· Наркотиклар, наркомания төшенчәләре

· Наркотик матдәләрнең классификациясе

· Наркотикларның, алкоголь һәм тәмәкенең организмга тәэсире

· Тәмәкегә, алкоголизмга һәм наркоманиягә каршы көрәш башка илләрдә ничек бара һ.б.
 Уенның кагыйдәләре: уен дротиклар һәм диск ярдәмендә үткәрелә.  Диск 4 секторга бүленә: теоретик, практик, тарихи һәм иҗади секторлар, Һәр сектор үзе 6 өлештән тора. Капитан дротикны ата һәм ук нинди номерга туры килә команда шул сорауга җавап бирергә тиеш була. Сорауга җавап бирү өчен бер минут вакыт бирелә. Дөрес җавап булмаган очракта уен икенче командага күчә. Дөрес җавап өчен команда бер ук ала, ә өстәмәләр өчен түгәрәкләр бирелә. Өч түгәрәкне бер укка алыштырырга мөмкин. Иң күп ук җыйган команда җиңүче була.

 Җиһазлау: “Сәламәт тәндә – сәламәт акыл”, “Начар гадәтләр бәхетсезлеккә илтә” дигән стендлар; наркомания темасына кагылышлы китаплар; компьютер, видеопроектор, мультимедиа; дротиклар һәм диск, төсле картоннан ясалган уклар һәм түгәрәкләр, ком сәгате; биремнәр язылган карточкалар (биремнәр проектор аша да күрсәтелергә мөмкин)  
Уен барышы:
   1 нче алып баручы: Хөрмәтле уенда катнашучылар һәм кунаклар! Тирән мәгънәгә ия булган табышмак бар: Дөньядагы  иң кадерле әйбер нәрсә? Әлбәттә, сәламәтлек! Сәламәтлек – һәр кешенең иң зур байлыгы.     Татар халкында сәламәтлекнең әһәмияте турында шактый мәкаль бар:

· Дөньяда иң кечкенә бәхет – байлык, иң зур бәхет- саулык.

· Байлыкның башы – тазалык.

· Сәламәт тәндә - сәламәт акыл.

· Сәламәтлек – кешенең иң зур байлыгы.

Бу мәкальләргә тирән мәгънә салынган. Димәк, элек – электән сәламәт яшәү рәвеше алып бару, сау – сәламәт булу тормыш итү өчен иң кадерле, иң кирәкле, иң мөһим шарт булган.  Кеше организмы 120 ел яшәргә сәләтле. Әгәр дә аз яшибез икән – бу безнең гаеп, димәк дөрес яши белмибез.

   2 нче алып баручы: Сәламәтлеккә зур зыян китерүче сәбәпләр – алкоголь куллану, тәмәке тарту, наркомания. Табигать миллион еллар буена  кеше барлыкка китерү өчен тырышкан һәм башка табигый затлардан аермалы буларак, ул кешене уйлый һәм фикерли белә торган баш миенең соры матдәсе белән барлыкка китергән.
   1 нче алып баручы: 

- Әйдәгез, үзебезнең акылыбыз, белемнәребез белән зарарлы гадәтләргә “үтергеч тәэсир” ясыйк, аларга каршы ныклы “юк!” дип әйтик.

   2 нче алып баручы: Бүгенге уенда 3 команда катнаша. Ә хәзер командаларны  зур алкышлар белән сәхнәгә чакырабыз һәм үзләре белән таныштыру өчен сүзне аларга бирәбез. 

           ( Һәр команда үзенең исеме, девизы һәм капитаны белән таныштыра)

   1 нче алып баручы: Уенның кагыйдәләре белән таныштырып китәм: уен дротиклар һәм диск ярдәмендә үткәрелә.  Диск 4 секторга бүленә: теоретик, практик, тарихи һәм иҗади секторлар, Һәр сектор үзе 6 өлештән тора. Капитан дротикны ата һәм ук нинди номерга туры килә команда шул сорауга җавап бирергә тиеш була. Сорауга җавап бирү өчен бер минут вакыт бирелә. Дөрес җавап булмаган очракта уен икенче командага күчә. Дөрес җавап өчен команда бер ук ала, ә өстәмәләр өчен түгәрәкләр бирелә. Өч түгәрәкне бер укка алыштырырга мөмкин. Иң күп ук җыйган команда җиңүче була.

   2 нче алып баручы: Ә хәзер капитаннарны бирегә чакырабыз. Уенны башлап җибәрү өчен җирәбә үткәрәбез. 
Теоретик тур
1.  Ни өчен исерек кеше салкында аек кешегә караганда тизрәк өши? (Алкоголь кан тамырларын киңәйтә һәм җылылык алмашын көчәйтә)

2.  Алкоголь  тәэсирендә кеше организмында нинди үзгәрешләр була?  (Игътибары һәм эшләү сәләте кими, күрү ишетү начарлана, рефлекслар кими)

3. Алкогольнең кеше өчен үтергеч дозасы? (7г. – 1кг. Авырлыкка, әгәр кеше 70кг. булса  500г. чиста спирт үтергеч тәэсир ясый; яшь балаларга 3г. – 1кг. массага, яшүсмерләр өчен 4-5г. – 1кг. массага (аракы булса 0,5л.)

4. Тәмәке төтенендә нинди зарарлы матдәләр була? (Никотин, корым, сумала, мышьяк оксиды, СО һәм СО2, кырмыска һәм серкә кислотасы, аммиак, Н2S һ.б.)

5. Йокысызлыктан кабул ителә торган препаратлар организмга ничек тәэсир итә? (Наркотиклар кебек, организм ияләшә)

6. Никотин организмга ничек тәэсир итә? (Йөрәк һәм баш мие тамырларын кыса һәм спазмалар барлыкка китерә; стенокардия, гипертания, атеросклерозга китерә; аппетит югала; күзнең күрүе начарлана)

Практик сектор
1. Нинди наркотик матдәләр беләсез? (Морфин, этил спирты, героин, кодеин, марихуана, гашиш, анаша, кокаин, эфедрин, кофеин, никотин)

2. Наркотиклар куллану кешегә ничек тәэсир итә? (Агрессия, депрессия, галлюцинация, аппетит югалу, йокысызлык, күңел болгану, калтырану, үлем)

3. Нинди каты матдә үзенең өслеге белән агулы матдәләрне сеңдерә? (Активлаштырылган күмер)

4. Гиподинамия - аз хәрәкәтләнүдән барлыкка килгән авыру. Бу вакытта терәк-хәрәкәт, кан әйләнеше, сулыш һәм ашкайнату системаларының функциясе бозыла. Бу авыруны ничек булдырмаска? (Спорт белән, физик эш белән шөгыльләнергә, җәяү йөрергә, хәрәкәтле уеннар уйнарга)

5. Наркотик матдәләрне куллану кайчан уңай нәтиҗә бирә? (Анестизия – авыртуны киметү өчен кулланыла)

Тарихи сектор
1. Тәмәке тарту турында Европада кайчан белгәннәр? (Христофор Колумб Американы ачканнан соң, ул анда тәмәке тартучы индеецларны күрә)

2. Россиядә тәмәкене сатуга кертүгә кем рөхсәт бирә? (Петр1)

3. Аракыга кыек салымны кем кертә? (Россиядә, Александр II)

4. Алтын Урда дәүләтен төзегән бер монгол ханы болай дигән “Аракыга хирыс булган идарәче беркайчан да бөек эшләр башкара алмас”. Кем сүзләре? (Чыңгыз хан)

5. Әфьюн сугышлары кайсы илләрдә булган? (Кытай, Япония)

6. Беренче мәртәбә чиста хәлдә табылган наркотик матдә? (Морфин)

Иҗади сектор.
1. Алкоголь, тәмәке, наркотикларга карата антиреклама күрсәтергә.

2. Сәламәт тормыш рәвешен пропагандалаучы җыр куплетлары башкарырга.

3. Темага кагылышлы стенгазета чыгарырга.

4. Мәктәп яшендәге тәмәке тартучы һәм эчүчелек белән шөгыльләнүче балаларга карата законнар җыентыгын хәзерләгез.

5. Темага туры килә торган 3-4 мәкаль һәм әйтем уйлап әйтергә.

6. Темага кагылышлы кроссворд төзергә яки табышмаклар уйларга. 

   1 нче алып баручы: Менә безнең уен ахырына якынлашты.
   2 нче алып баручы: Бүгенге уенда зарарлы гадәтләргә иң көчле “үтергеч көч” белән кайсы команда тәэсир итте икән? Җиңүче команданы билгеләү өчен укларны һәм түгәрәкләрне саныйбыз (Уенга нәтиҗә ясала, җиңүчеләргә истәлекле бүләкләр тапшырыла)
   Укытучы: Кадерле укучылар! Бәхет сүзен һәркем үзенчә аңлый. Кемдер матур йортың, затлы машинаң, күп мал-туарың булуны бәхет дип саный. Ә чынлыкта исә бәхет ул – сәламәтлек. “Сәламәт кеше – бәхетле кеше!” дип тикмәгә генә әйтмиләр. Ләкин сәламәтлекне ныгытырга, аны какшатмаска, начар гадәтләр белән дуслашмаска кирәк. “Начар гадәтләр – бәхетсезлекнең башы!” ди халык. Һәрвакыт күтәренке кәеф белән яшәү өчен үз организмыгызны корбан итми торган, башка юллары да бар. Мәсәлән, озак яшәү өчен һәр көнне 17 минут көләргә – елмаерга кирәк.

    Сезнең алдагы тормышыгызда бәхетле мизгелләр күп булсын һәм күтәренке кәеф сезне бервакытта да ташламасын. Сүземне түбәндәге шигырь юллары белән тәмамлыйм:
Кеше җиргә яшәр өчен туа;
Нидер эшли, нидер майтара...

Гомере буе билгесезлектә яши

Нидер эзли, ниһаять, таба.

Кеше җиргә яшәр өчен туа,

Яхшы эшләр калдырып китәргә.

Кеше җиргә туа...

Җавап эзлә: Нигә? Нәрсәгә?!
